
Semen emaileen anonimotasuna arriskuan 

AEBetako gaztetxo batek bere aita biologikoa aurkitu du Internet erabilita, nahiz eta sekretu legeak haren izena babestu 

erredakzioa-DONOSTIA 

Hamabost urteko nerabe batek jarri du agerian esperma emaileen anonimotasuna zalantzan dagoela Interneten aroan. Bere listua eta sarea erabilita, aita biologikoa aurkitu du, nahiz eta gizonezkoa hazi emaileen anonimotasunaren inguruko legeak babestuta egon. Ameriketako Estatu Batuetan gertatu da afera, baina inplikazio larriak ditu munduan esperma emaileen bidez sorturiko ehunka mila pertsonarentzat. Horietako edonork bere aita biologikoa erraz aurki dezakeela frogatu da. 

Ernalketa lagunduaren bidez sortu zuten mutikoa, emaile anonimo batek emaniko hazia erabilita. Iaz emaile hori, bere aita, nor zen aurkitzea erabaki zuen nerabeak. Aho barrutik masaileko listuaren lagin bat hartu zuen eta arbasoak aurkitzen espezialduriko Interneteko enpresa bati bidali zion.FamilyTreeDNA.com konpainiak mutikoaren Y kromosoma identifikatu zuen. Aitatik semera ia aldaketarik gabe igarotzen da Y kromosoma. Deiturarekin parekatzen dute hori genetistek.Mutikoak 289 dolar (241 euro) ordaindu zizkion konpainiari. Aitaren DNA ez zuten enpresaren datu bankuetan, baina mutikoarena jarri zuten sarean. Bederatzi hilabeteren buruan, bi gizonezko harremanetan jarri ziren gaztearekin. Bi gizonezkoek ez zuten elkar ezagutzen, baina deitura berdintsua zuten, bi eratan idatzita. Gizonezkoen eta mutikoaren Y kromosomak berdintsuak ziren, eta genetisten arabera, %50eko aukera zegoen hirurek aita, aitona edo birraitona bera izateko. 

Deiturari jarraiki 

Emailea anonimoa izan arren, hura non eta noiz jaio zen eta zituen ikasketak esan zioten amari klinikan. Interneteko beste zerbitzu batekin jarri zen harremanetan mutikoa, orduan. Omnitrace.com gunean, leku horretan egun horretan jaiotako pertsona guztien izenak erosi zituen. Zerrendan soilik gizonezko batek zuen deitura hura. Hamar egunen buruan gizonarekin jarri zen harremanetan. Aitak ondo hartu zuen. 

«Halakorik egiten den lehenengo aldia da, nik dakidala», esan du Bryan Sykes Oxford Unibertsitateko genetistak, New Scientist aldizkariak atzo argitaratu zuenez. Sykesen arabera, esperma emaileei agindu izan dieten anonimotasuna arriskuan dago eta ezingo da bete ziurrenera. «Duela 15 urte, aita horrek bere hazia eman zuenean, inork ez zuen pentsatuko halakorik gerta zitekeenik», gaineratu zuen.Lehen garaietako emaileak unibertsitateko ikasleak izaten ziren, eta diru apur bat irabaztearen truke ematen zuten esperma. Egun, horietako askok familiak dituzte eta kasu askotan ez diete esan, beharbada, semen emaile izan zirela. «Inork ez daki zer nolako erreakzioak sortuko diren emaile izandako bati batbatean dozena bat seme-alaba ezezagun harremanetan jartzeko irrikitan agertzen bazaizkio», esan du Trudo Lemmens Torontoko Unibertsitateko (Kanada) bioetika irakasleak. 

Legediak Euskal Herrian 

«Emaria anonimoa izango da, eta emailearen datuak sekretupean gordeko dira eta kodeturik», hala dio Hego Euskal Herrian ezartzen den Giza Ernalketa Lagundurikoaren 1988ko legearen 6. artikuluak. Legeak eskubidea ematen die hazi horretatik jaiotakoei emaileen inguruko informazio orokorra jasotzeko. Nortasuna ez, ordea. 

Soilik salbuespen gisa onartzen da nortasuna zabaltzea. Haurrak gaitz genetiko bat duenean eta bizia arriskuan duenean. Izena eman daiteke, arriskua saihesteko aita nor den jakitea ezinbestekoa bada.Iparraldean 1994ko lege batek arautzen du gaia. Gizonezkoen haziaren emaria anonimoa dela zehazten du arauak. Bioetikari buruzko azken lege-aldaketek ez dute arau hori aldatu. 



